
TURIZM XIZMATLARI 
SAMARADORLIGINI 
BAHOLASH USULLARI VA 
VOSITALARI TAHLILI

Jiyanov Uktam Panjiyevich 
Oʻzbekiston xalqaro islom akademiyasi katta oʻqituvchisi
ORCID: 0000-0001-7711-6659

Annotatsiya: Ushbu maqolada Oʻzbekiston turizm xizmatlari samaradorligini baholash usullari va vositalarining tahlili 
muhokama qilingan. Tadqiqotda SWOT tahlili, taqqoslama tahlil va regression tahlil kabi zamonaviy usullar qoʻllanilgan 
boʻlib, Oʻzbekistonning kiruvchi, chiquvchi va ichki turizmidagi oʻzgarishlar raqamlar asosida tahlil qilingan. Oʻzbekistonning 
turizm infratuzilmasidagi yutuqlar, pandemiyadan keyingi tiklanish jarayoni va hududiy farqlar oʻrganilib, kelgusidagi 
rivojlanish uchun takliflar berilgan. Shuningdek, maqolada turizm sohasining iqtisodiy samaradorligini oshirish va xalqaro 
miqyosda raqobatbardoshlikni taʼminlash uchun strategik yondashuvlar muhokama qilingan.

Kalit soʻzlar: turizm samaradorligi, SWOT-tahlil, regression tahlil, ichki turizm, kiruvchi turizm, chiquvchi turizm, 
pandemiyadan keyingi tiklanish, infratuzilmani rivojlantirish, strategik rejalashtirish, iqtisodiy samaradorlik.
Abstract: This article discusses the analysis of methods and tools for evaluating the effectiveness of tourism services in 
Uzbekistan. Modern methods such as SWOT analysis, comparative analysis and regression analysis were used in the 
study, and changes in the inbound, outbound, and domestic tourism of Uzbekistan were analyzed based on numbers. 
Achievements in the tourism infrastructure of Uzbekistan, the post-pandemic recovery process and regional differences 
are studied, and suggestions for future development are given. The article also discusses strategic approaches to increase 
the economic efficiency of the tourism sector and ensure competitiveness at the international level.

Key words: Tourism efficiency, SWOT-analysis, regression analysis, domestic tourism, inbound tourism, outbound 
tourism, post-pandemic recovery, infrastructure development, strategic planning, economic efficiency.
Аннотация: В данной статье рассматривается анализ методов и инструментов оценки эффективности 
туристических услуг в Узбекистане. В исследовании были использованы современные методы, такие как SWOT-
анализ, сравнительный анализ и регрессионный анализ, а на основе цифр были проанализированы изменения 
во въездном, выездном и внутреннем туризме Узбекистана. Изучены достижения туристической инфраструктуры 
Узбекистана, процесс постпандемического восстановления и региональные различия, а также даны предложения 
по дальнейшему развитию. Также в статье рассматриваются стратегические подходы к повышению экономической 
эффективности туристической сферы и обеспечению конкурентоспособности на международном уровне.

Ключевые слова: эффективность туризма, SWOT-анализ, регрессионный анализ, внутренний туризм, въездной 
туризм, выездной туризм, постпандемическое восстановление, развитие инфраструктуры, стратегическое 
планирование, экономическая эффективность.

K I R I S H 
Hozirgi kunda turizm sohasi dunyo miqyosida iqtisodiy oʻsishning muhim drayverlaridan biri sifatida 

namoyon boʻlmoqda. Xalqaro tashkilotlarning maʼlumotlariga koʻra, turizm nafaqat mamlakatlar iqtisodiyotiga 
ulkan daromad olib keladi, balki ish oʻrinlarini yaratish, madaniy aloqalarni mustahkamlash va hududlarni 
rivojlantirishga katta hissa qoʻshadi. Shu sababli, turizm xizmatlarining samaradorligini baholash va ularni 
takomillashtirish bugungi kunning dolzarb masalalaridan biridir.

Turizm xizmatlarining sifatini oshirish va samaradorligini baholash nafaqat mahalliy, balki global miqyosda 
raqobatbardosh turizm muhitini yaratishga xizmat qiladi. Ayniqsa, rivojlanayotgan mamlakatlar uchun bu 
sohada samarali usullar va vositalarni joriy etish iqtisodiy barqarorlikka erishishning muhim omili hisoblanadi.

Birlashgan Millatlar Tashkilotining Turizm Tashkiloti (UN Tourism) maʼlumotlariga koʻra, 2024-yilda dunyo 
boʻylab 1,4 milliard xalqaro turist tashrif buyurgan boʻlib, bu koʻrsatkich 2023-yilga nisbatan 11% oʻsishni, ya’ni 
140 million qoʻshimcha sayohatchini anglatadi [5]. Bu koʻrsatkich sohaning global tiklanish jarayonida muhim 
rol oʻynayotganini koʻrsatadi.

Maʼlumki, Oʻzbekiston turizm sektori soʻnggi yillarda tez rivojlanib, iqtisodiy oʻsishga muhim hissa 
qoʻshmoqda. Mamlakatda turizm xizmatlari samaradorligini baholash bugungi kunda eng muhim masalalardan 
biriga aylanmoqda. Oʻzbekiston turizm infratuzilmasini rivojlantirish, yangi turizm turlarini joriy etish va xalqaro 
turizm bozorida raqobatbardoshligini oshirishga qaratilgan chora-tadbirlarni amalga oshirishda davom etmoqda. 
Shu bilan birga, sohadagi yirik oʻzgarishlar turizm xizmatlarining samaradorligini baholash va takomillashtirish 
zaruratini yuzaga keltiradi.

Turistik oqim tahliliga koʻra, 2024-yilda mamlakatimizga tashrif buyurgan turistlar soni 7 957,2 mingga 
yetdi, bu 2023-yilgacha boʻlgan davrga nisbatan 20,1% oʻsishni anglatadi [6]. Bu oʻsish nafaqat pandemiyadan 
keyingi tiklanishning natijasi, balki Oʻzbekistonning turizm xizmatlari infratuzilmasini yangilash va global 
marketing kampaniyalarini muvaffaqiyatli amalga oshirishi bilan ham bogʻliq. 

Biroq turizm xizmatlari samaradorligini baholashda yuzaga kelgan kamchiliklar va muammolar hali ham 
mavjud. Masalan, kadrlar malakasining yetishmasligi, turizm xizmatlarining sifatini oshirish va hududlar 
oʻrtasidagi farqlarni bartaraf etish kabi masalalar dolzarb boʻlib qolmoqda. Shuning uchun, Oʻzbekistonda turizm 
sohasining samaradorligini baholash va uni takomillashtirish uchun zamonaviy usullar va vositalarni qoʻllash 
zarur. Turizm sohasida zamonaviy yondashuvlarni qoʻllashning iqtisodiy va ijtimoiy ahamiyati, shuningdek, 
samaradorlikni oshirish usullarini qoʻllashning zarurligi maqolaning dolzarbligini belgilab beradi.

Umuman olganda, ushbu tadqiqotning maqsadi turizm sohasining samaradorligini baholash uchun zarur 
boʻlgan ilmiy yondashuvlarni taqdim etish va Oʻzbekistonning turizm sohasini yanada rivojlantirish uchun kerakli 
strategik yondashuvlarni ishlab chiqishdir. Ushbu maqsadga erishish uchun turizm sohasidagi samaradorlikni 
baholashda foydalaniladigan zamonaviy usullarni tahlil qilish; SWOT tahlili yordamida Oʻzbekiston turizm 
sohasining kuchli va zaif tomonlarini aniqlash; turizm xizmatlari samaradorligini oshirish uchun zarur strategik 
tavsiyalarni ishlab chiqishga eʼtibor qaratildi. Tadqiqot natijasida pandemiyadan keyingi tiklanish jarayonida, 
turizm infratuzilmasini yaxshilash va yangi ish oʻrinlarini yaratish boʻyicha muhim tavsiyalar ishlab chiqildi. 

Ushbu tadqiqot Oʻzbekiston turizm sohasining hozirgi holatini tahlil qilish bilan birga, uni xalqaro miqyosda 
raqobatbardosh qilish uchun qanday chora-tadbirlar koʻrilishi zarurligini koʻrsatadi. Shuningdek, tadqiqot 
natijalari turizm xizmatlari samaradorligini oshirish va sohaning barqaror rivojlanishini taʼminlashda, strategik 
qarorlar qabul qilishda foydali ilmiy asos boʻlib xizmat qiladi.

M A V Z U G A  O I D  A D A B I Y O T L A R  S H A R H I
Soʻnggi yillarda turizm xizmatlari samaradorligini baholash boʻyicha bir qator ilmiy tadqiqotlar amalga 

oshirildi. Olimlar tomonidan bu yoʻnalishda olib borilgan tadqiqotlar turizm sohasining iqtisodiy oʻsishdagi oʻrni, 
xizmatlar sifatini oshirish usullari va sohaning aholi bandligiga taʼsirini oʻrganishga qaratildi.

Buyuk Britaniyaning Surrey universiteti professori John Tribe turizm sohasi boʻyicha yetakchi 
tadqiqotchilardan biridir. Uning tadqiqotlari turizm taʼlimi, barqaror turizm va turizm falsafasi kabi mavzularni 
qamrab oladi. Professor Tribe turizm xizmatlarining samaradorligini oshirishda taʼlimning ahamiyati va 
barqarorlik tamoyillarini joriy etish boʻyicha muhim tavsiyalar bergan [1].

Avstraliyaning Kvinslend universiteti professori Sara Dolnicar turizm marketingi va isteʼmolchi xulq-atvori 
boʻyicha tadqiqotlar olib boradi. Uning ishlari turizm xizmatlarining sifatini oshirish va mijozlar ehtiyojlarini 
chuqurroq oʻrganish orqali samaradorlikni taʼminlashga qaratilgan. Professor Dolnicar turizm sohasida 
maʼlumotlarga asoslangan qaror qabul qilishning ahamiyatini izohlaydi [2].

Anton V. Romanyuk va Roman R. Gareev Rossiya Federatsiyasi hududlarida turizm xizmatlari 
samaradorligini baholash indikatorlari tizimini takomillashtirish yoʻllarini oʻrganib, turistik yoʻnalishlarning 
jozibadorligini baholash uchun asosiy omillarni aniqlashgan. Tadqiqotda hududiy turizm rivojlanishini baholash 
uchun indikatorlar toʻplamini taklif etishgan [3].

S.Toʻrabekov oʻzining ilmiy izlanishlarida turizm xizmatlari sohasini rivojlantirish va uning aholi bandligini 
taʼminlashdagi rolini oshirish istiqbollarini tahlil qildi. Ushbu tadqiqotda turizm sohasining jahon yalpi ichki 
mahsulotidagi ulushi 7,6% ni tashkil etgani va sohada 295 million kishi band boʻlgani qayd etilgan. Muallif turizm 
sohasini innovatsion rivojlantirish va yangi ish oʻrinlarini yaratish masalalariga alohida eʼtibor qaratgan [4]. 

Shuningdek, Oʻzbekiston Respublikasi Vazirlar Mahkamasi huzuridagi Makroiqtisodiy va hududiy tadqiqotlar 
instituti (MHTI) mutaxassislari 2024-yilning 3-choragida Oʻzbekistonda turizm sohasida qayd etilgan natijalarni 

tahlil qildi. Ular turoperatorlar, turagentlar, mehmonxonalar va xostellar sonining oshgani, shuningdek, turizm 
sohasida yangi ish oʻrinlari yaratilgani haqida maʼlumotlar taqdim etishdi. 

Yuqoridagi tadqiqotlar va statistik maʼlumotlar turizm xizmatlari samaradorligini baholashda muhim 
ahamiyatga ega boʻlib, sohaning rivojlanish tendensiyalari va istiqbollarini aniqlashga yordam beradi. Bu esa 
kelgusida turizm xizmatlarini yanada takomillashtirish va ularning iqtisodiy samaradorligini oshirish uchun zarur 
chora-tadbirlarni belgilashda asos boʻlib xizmat qiladi.

T A D Q I Q O T  M E T O D O L O G I YA S I
Turizm xizmatlari samaradorligini baholash boʻyicha tadqiqot oʻtkazishda zamonaviy tahliliy metodlardan 

foydalanish muhim ahamiyat kasb etadi. Ushbu tadqiqot metodlari turizm sohasining iqtisodiy, ijtimoiy va 
ekologik koʻrsatkichlarini oʻrganishga, shuningdek, mavjud muammolarni aniqlab, ularga yechim topishga 
imkon yaratadi. Mazkur tadqiqot uchun quyidagi metodlarni qoʻllash maqsadga muvofiq:

1. SWOT tahlili. SWOT tahlili turizm xizmatlari samaradorligini baholashda asosiy ichki va tashqi omillarni 
aniqlashda qoʻllaniladi. Ushbu metod yordamida turizm xizmatlarining jozibadorlik darajasi, xizmat sifati, 
infrastruktura holati, hududiy cheklovlar, xizmatlar narxi, malakali kadrlar yetishmasligi, yangi bozorlarga kirish, 
xalqaro investitsiyalarni jalb qilish, iqtisodiy inqiroz, ekologik muammolar, pandemiya kabi global tahdidlarni 
aniqlanishi mumkin.

SWOT tahlili turizm xizmatlarining rivojlanish strategiyasini belgilashga va mavjud muammolarni bartaraf 
etish boʻyicha samarali chora-tadbirlar ishlab chiqishga imkon beradi.

2. Taqqoslama tahlil. Turizm xizmatlarini taqqoslash orqali hududlar yoki mamlakatlar oʻrtasidagi 
samaradorlik farqlarini aniqlash mumkin. Ushbu metodda hududlar yoki mamlakatlar kesimida xizmat koʻrsatish 
koʻrsatkichlari (masalan, mehmonxona toʻldirilishi, turistlar soni, daromadlar), turizm xizmatlari infratuzilmasi va 
marketing strategiyalari oʻrtasidagi farqlar kabi maʼlumotlardan foydalanish mumkin. Taqqoslama tahlil turizm 
xizmatlarini rivojlantirishning muvaffaqiyatli tajribalarini aniqlash va ularni boshqa hududlarda qoʻllash imkonini 
beradi.

3. Regression tahlili. Regression tahlili turizm xizmatlari samaradorligiga taʼsir etuvchi omillarni aniqlashda 
qoʻllaniladi. Ushbu metod yordamida turizm xizmatlari daromadi bilan ularning narxi, marketing kampaniyalari, 
infratuzilma holati va iqtisodiy oʻsish kabi omillar oʻrtasidagi bogʻliqlikni tahlil qilish mumkin. Shuningdek, 
asosiy iqtisodiy koʻrsatkichlar (masalan, yalpi ichki mahsulot, bandlik darajasi) va turizm sektori samaradorligi 
oʻrtasidagi bogʻliqlik oʻrganiladi.

Regression tahlili yordamida turizm xizmatlariga taʼsir qiluvchi eng muhim omillar aniqlanib, strategik 
qarorlar qabul qilishda foydalaniladi.

Ushbu metodlar birgalikda qoʻllanilganda, turizm xizmatlari samaradorligini har tomonlama baholash va 
rivojlantirish strategiyasini ishlab chiqish mumkin. Ayniqsa, SWOT tahlili sohaning umumiy holatini aniqlashga, 
taqqoslama tahlil samaradorlik darajasini koʻrsatishga, regression tahlil esa taʼsirchan omillarni aniqlashga 
yordam beradi. Natijada, turizm sohasida samarali boshqaruv va rivojlanishni taʼminlashga xizmat qiluvchi ilmiy 
asoslangan tavsiyalar ishlab chiqiladi.

T A H L I L  V A  N A T I J A L A R
Oʻzbekistonda turizm xizmatlari samaradorligini oshirish boʻyicha soʻnggi yillarda keng koʻlamli islohotlar 

amalga oshirildi. Bu oʻzgarishlar turizm infratuzilmasini rivojlantirish, xizmatlar sifatini yaxshilash va sohaning 
iqtisodiyotdagi ulushini oshirishga qaratilgan.

2017-yilda mamlakat boʻylab mehmonxona oʻrinlari soni 37 mingta boʻlgan boʻlsa, 2022-yilga kelib bu 
koʻrsatkich 124 mingtaga yetdi, yaʼni 3,4 barobarga oshdi. Shuningdek, joylashtirish vositalari soni 767 tadan 5 
mingtaga koʻpaydi [13]. Shu bilan birga, 2024-yilda mehmonxona va shunga oʻxshash joylashtirish vositalari soni 
oʻtgan yilga nisbatan olganda, 5,5 mingdan 6,1 minggacha, ulardagi oʻrinlar soni 144 mingdan 161 minggacha 
koʻpaydi [9], bu esa mehmonxona va turizm infratuzilmasining samaradorligini oshirishga xizmat qilmoqda.

2018-yilda 106 ta oilaviy mehmon uylari faoliyat boshlagan boʻlsa, 2023-yilga kelib ularning soni 3,2 
mingtaga, oʻrinlar soni esa 28 mingtaga yetdi. Bu qishloq joylarida 8 ming nafardan ortiq fuqaroning bandligini 
taʼminladi. 

Yoʻl boʻylari va aholi gavjum joylarda 7,6 mingta sanitariya-gigiyena shoxobchalari holati yaxshilandi, 
shundan 3,9 mingtasi yangidan qurildi, 3,7 mingtasi taʼmirlandi. Mavjud avtomobillarga yoqilgʻi quyish 
stansiyalarining 96 foizida sanitariya-gigiyena shoxobchalari tashkil etildi. 

800 ta madaniy meros obyektlarida turistlar uchun shart-sharoitlar yaratilib, ular turizm yoʻnalishlariga 
kiritildi. 2023-yilda 540 ta dam olish va koʻngilochar maskanlar barpo etilib, 70 ta yangi turizm marshrutlari 
ochildi. Shu yil davomida turizm va madaniy meros obyektlariga olib boruvchi 361,5 km avtomobil yoʻllari 
taʼmirlandi. 

Ichki va ziyorat turizmini rivojlantirish: 2021-yilda ichki va ziyorat turizmini rivojlantirish maqsadida yangi 
avia va temir yoʻl qatnovlari yoʻlga qoʻyildi. Masalan, Fargʻona – Urganch – Fargʻona, Termiz – Urganch – 
Termiz hamda Qarshi – Urganch – Qarshi aviareyslari tashkil etildi. Shuningdek, Andijon–Xiva–Andijon temir 
yoʻl qatnovi soni oshirildi. 

2022-yilda “Oʻzbekiston boʻylab sayohat qil!” dasturi doirasida ichki turizm xizmatlarini diversifikatsiya qilish 
va hajmini oshirish boʻyicha chora-tadbirlar amalga oshirildi. Bu dastur fuqarolarning mamlakatimizning turizm 
salohiyati bilan tanishtirish uchun zarur shart-sharoitlar yaratishga qaratilgan [16]. Ushbu oʻzgarishlar natijasida 
Oʻzbekistonda turizm sohasining iqtisodiyotdagi ulushi oshib, yangi ish oʻrinlari yaratildi va mamlakatning 
xalqaro turizm bozoridagi raqobatbardoshligi kuchaydi.

Hozirgi vaqtda dunyoda turizmning roli doimiy ravishda oʻsib bormoqda, bu turizmning odamlar hayotidagi 
roliga, shuningdek, butun mamlakatlar iqtisodiyotiga taʼsiri kuchayishi bilan bogʻliq.

Turizm sektori faoliyatining asosiy xususiyati shundaki, undagi xizmatlarning aksariyati eng kam yoʻqotishlar 
bilan amalga oshiriladi. Shuningdek, turizm jahon iqtisodiyotiga tobora koʻproq taʼsir koʻrsatib, qoʻshilgan 
qiymatning eng yuqori koʻrsatkichiga erishishga imkon beradi. Bu xususiyatlar turizmning oʻziga xos belgilari 
sifatida ajralib turadi.

Hozirgi bozor iqtisodiyoti sharoitida sayyohlik kompaniyalari yangi xizmatlar va mahsulotlarni ishlab chiqish 
muhimligi va zarurligini tobora koʻproq anglab yetmoqda.

 
1-rasm. 2023-yilda kiruvchi, chiquvchi va ichki turizmning asosiy koʻrsatkichlari.

Manba: 2023-yilda Oʻzbekiston Respublikasida turizm va dam olish rivojlanishining asosiy koʻrsatkichlari 
(www.stat.uz)

1-rasm 2019-yildan 2023-yilgacha boʻlgan davrda Oʻzbekistonda kiruvchi, chiquvchi va ichki turizmning 
asosiy koʻrsatkichlari boʻyicha dinamikani koʻrsatadi. Ushbu koʻrsatkichlar ming kishida oʻlchangan va har bir 
yildagi turizmning rivojlanish darajasini aks ettiradi.

Oʻzbekiston 2023-yilda turizm sohasini pandemiyadan keyin muvaffaqiyatli tiklagan. Kiruvchi va ichki 
turizmda ijobiy oʻzgarishlar kuzatilgan boʻlsa, chiquvchi turizmda iqtisodiy qiyinchiliklar baʼzi cheklovlarni keltirib 
chiqargan. Ushbu tendensiyalar kelgusida turizmni strategik rivojlantirishni talab qiladi.

2019-yilda 6,748.5 ming kishini tashkil etgan boʻlsa, COVID-19 pandemiyasi davrida (2020-yilda) 1,504.1 
ming kishigacha pasaydi. 2023-yilga kelib koʻrsatkich 6,626.3 ming kishiga yetib, deyarli pandemiyadan oldingi 
darajaga qaytdi. Bu oʻsish xalqaro marketing va infratuzilma rivoji bilan bogʻliq.

2019-yilda 8,437.8 ming kishi xorijga sayohat qilgan boʻlsa, 2020-yilda bu koʻrsatkich 2,001.5 minggacha 
kamaydi. 2022-yilda sezilarli oʻsish (5,163.2 ming) qayd etilgan, ammo 2023-yilda 4,787.4 ming kishiga biroz 
pasaydi. Bu iqtisodiy sharoitlarning taʼsiri va xorijga chiqish xarajatlarining oshishi bilan izohlanadi.

2019-yilda 2,480.8 ming kishi ichki turizmda qatnashgan boʻlsa, pandemiya davrida bu koʻrsatkich 1,069.2 
minggacha tushdi. 2023-yilda ichki turizm keskin oʻsib, 5,112.5 ming kishiga yetdi, bu davlat dasturlari va 
infratuzilmaning yaxshilanishi natijasidir.

2023-yil davomida Oʻzbekiston hududida 1387 ta mehmonxona va shunga oʻxshash joylashtirish obyektlari 
faoliyat koʻrsatgan boʻlib, ulardan 93,41% 1i mehmonxonalar, 1,4 % i motellar va 5,2 % i boshqalarga toʻgʻri 
keldi [8].

2-rasm. Hududlar boʻyicha mehmonxonalar va shunga oʻxshash obyektlar soni, birlik [8].

Toshkent shahar, Samarqand va Buxoro kabi asosiy turistik markazlarda obyektlar sonining kamayishi 
kuzatiladi. Bu sifatga boʻlgan talabni oshirish, eski obyektlarni qayta taʼmirlash va optimallashtirish bilan bogʻliq.

Navoiy, Sirdaryo kabi viloyatlarda yangi obyektlarning ochilishi turizm infratuzilmasi kengayib borayotganini 
koʻrsatadi.

Toshkent shahar va Samarqand singari yirik hududlar turizmni rivojlantirishda yetakchi oʻrinlarni egallaydi, 
ammo kichik viloyatlarda ham infratuzilmani yaxshilash ishlari olib borilmoqda.

Mazkur oʻzgarishlar Oʻzbekistonning turizm sohasidagi strategik maqsadlariga mos keladi. Turistik 
obyektlarning sonini optimallashtirish va sifatni oshirish hududlarning turistik jozibadorligini kuchaytirishga 
xizmat qiladi. Hududlar oʻrtasidagi farqlarni kamaytirish va barqaror rivojlanishni taʼminlash uchun yangi 
loyihalarni rivojlantirish talab etiladi.

SWOT tahlili turizm xizmatlari samaradorligini baholash va rivojlantirish uchun eng muhim va samarali 
usullardan biridir. Ushbu tahlil turizm sohasidagi kuchli tomonlarni aniqlash, mavjud kamchiliklarni bartaraf 
etish, yangi imkoniyatlardan foydalanish hamda ehtimoliy tahdidlarni oldindan koʻrib chiqish imkonini beradi. 
Ayniqsa, Oʻzbekiston kabi rivojlanayotgan mamlakatlarda turizm xizmatlarini takomillashtirishda SWOT 
tahlilining ahamiyati yuqori boʻlib, u sohadagi mavjud resurslarni samarali boshqarish va strategik rejalashtirish 
jarayonini optimallashtiradi ( 1-jadval).

1-jadval. Oʻzbekiston turizm sohasining SWOT tahlili. 
SWOT Tavsif Taʼsir balli (1-5)

Kuchli tomonlar Turizm infratuzilmasiga investitsiyalar hajmini oshirish 4

Kamchiliklari Qishloq joylarda malakali ishchi kuchining yetishmasligi 3

Imkoniyatlar Dunyo miqyosida madaniy turizmga qiziqish ortib bormoqda 5

Tahdidlar Yirik turistik bozorlardagi iqtisodiy beqarorlik 2

Ushbu jadvalda turizm xizmatlari samaradorligini oshirish uchun ichki kuchli va zaif tomonlar, shuningdek, 
tashqi imkoniyatlar va tahdidlar aniqlangan. Har bir omilning taʼsir darajasi balli tizimda (1-5) baholangan.

Kuchli tomonlar (4): Turizm infratuzilmasiga investitsiyalar koʻpaygan. Bu sayyohlarning qiziqishini oshirib, 
xizmatlar sifatini yaxshilaydi.

Zaif tomonlar (3): Kadrlar malakasi yetishmovchiligi qishloq joylarda xizmat koʻrsatish sifatini pasaytiradi.

Imkoniyatlar (5): Dunyo boʻylab madaniy turizmga boʻlgan qiziqish, Oʻzbekistonning boy madaniy merosini 
xalqaro miqyosda targʻib qilish imkonini beradi.

Tahdidlar (2): Asosiy turistlar oqimi keladigan bozorlar iqtisodiy inqirozga yuz tutishi turizm daromadlarini 
kamaytiradi.

Oʻzbekiston, Qozogʻiston va Turkiyaga kiruvchi turistlar sonining 2021-2023-yillardagi dinamikasini 
taqqoslash orqali ushbu mamlakatlardagi turizm sohasining rivojlanish darajasini aniqlashga yordam beradi. 
Quyida keltirilgan jadval turizm xizmatlari samaradorligini baholashda muhim manba boʻlib, har bir mamlakatning 
turizm sektoridagi oʻzgarishlarni koʻrsatadi va kelgusida samarali strategiyalar ishlab chiqish uchun asos boʻlib 
xizmat qiladi (2-jadval).

2-jadval. Mamlakatga tashrif buyurgan turistlarning qiyosiy tavsifi (mln. nafar).

Yillar Oʻzbekistonga kelgan turistlar Qozogʻistonga kelgan turistlar Turkiyaga kelgan turistlar 

2019 6,7 8,5 45,0

2020 1,5 2,0 16,0

2021 1,8 1,3 29,5

2022 5,2 7,7 34,5

2023 6,7 9,2 49,2

Manba: www.stat.uz, https://www.tuik.gov.tr, www.kazstat.kz maʼlumotlari asosida shakllantirildi. 

Oʻzbekiston Respublikasi Statistika agentligi maʼlumotlariga koʻra, soʻnggi yillarda mamlakatimizga 
kelayotgan sayyohlar soni ortgani kuzatilmoqda. 2019-yilda Oʻzbekistonga 6,7 million xorijiy sayyoh tashrif 
buyurdi va bu mamlakat uchun rekord koʻrsatkich boʻldi [17]. Shu bilan birga, COVID-19 pandemiyasi 
2020-2021-yillarda turistlar oqimining sezilarli darajada kamayishiga olib kelgan boʻlsa-da, 2022-yildan boshlab 
mamlakat turizm sektori qaytadan tiklanishni va sayyohlar soni oʻsishni boshladi. 2022-yilda mamlakatimizga 
tashrif buyurgan sayyohlar soni 5,3 va 2023-yilda 6,7 millionni tashkil etdi [17]. Ushbu oʻsish xalqaro marketing 
kampaniyalari va madaniy meros obyektlarining faol targʻiboti bilan bogʻliq.

Qozogʻistonda ham turistlar oqimi oʻsish tendensiyasini koʻrsatdi. 2021-yilda 1,3 million turist tashrif 
buyurgan boʻlsa, 2022-yilda bu koʻrsatkich 7,7 millionga oshgan. 2023-yilda esa 9,2 million turist qayd etilgan. 
Bu mamlakatning tabiiy landshaftlari va tranzit turizm imkoniyatlariga boʻlgan qiziqishning oshishi natijasidir 
[14].

Statistik raqamlar Turkiya dunyodagi yetakchi sayyohlik markazlaridan biri ekanligini asoslaydi. Masalan, 
2019-yilda mamlakatga 45 milliondan ortiq xorijiy sayyoh tashrif buyurib, iqtisodiyotga qariyb 34,5 milliard 
dollar hissa qoʻshdi [15]. Bu koʻrsatkich 2020-yilda pandemiya tufayli vujudga kelgan cheklovlar oqibatida 
turistlar soni 16 millionni qayd etdi, turizmdan tushgan tushum esa 12,0 milliard AQSH dollarni tashkil qildi [15]. 
Cheklovlar kamayib borishi natijasida 2021-yilda sayyohlar soni 29,5 millionga, turizmdan tushgan daromad 
esa 20,3 milliard AQSH dollarga yetdi [15]. 2022-yilda Turkiyada turizm sektori tiklanishda davom etdi va qariyb 
34,5 million xorijiy sayyohlarni qabul qildi [12]. 2023-yilda esa 49,2 million sayyohlar Turkiyaga tashrif buyurdi, 
mamlakat iqtisodiyotiga turizmning qoʻshgan hissasi 54,3 milliard AQSH dollarini tashkil qildi, bu raqamlar 
sayyohlar oqimining pandemiyagacha boʻlgan davrga nisbatan 9,3% oʻsishi, yaʼni Turkiya pandemiyagacha 
boʻlgan holatni tiklash bilan birga qoʻshimcha oʻsish surʼatiga ham erishganligini koʻrsatadi [12]. Bu mamlakatning 
turizm infratuzilmasi va brend sifatidagi kuchli pozitsiyasi bilan izohlanadi.

Oʻzbekistonning turistlar oqimidagi oʻsish surʼati mintaqadagi boshqa davlatlarga nisbatan tezroq 
boʻlib, mamlakatning turizm strategiyasi toʻgʻri yoʻnalishda ekanini koʻrsatadi. Shu bilan birga, Turkiya va 
Qozogʻistonning turizm infratuzilmasi va marketing yondashuvlari bilan taqqoslash orqali yangi imkoniyatlar 
aniqlanishi mumkin.

Regression tahlili turizm sohasidagi asosiy iqtisodiy koʻrsatkichlar oʻrtasidagi bogʻliqlikni aniqlashda muhim 
usul hisoblanadi. Regression tahlili yordamida marketingga qilingan investitsiyalarning turizm sektoriga taʼsiri 
oʻlchanadi, bu esa kelajakda samarador strategiyalar ishlab chiqishga asos yaratadi.

Quyidagi grafikda koʻrsatilgan raqamlar marketing xarajatlarining oʻsishi bilan birga turizm daromadlarining 
sezilarli oshishini koʻrsatadi, bu esa marketingning turizm rivojlanishidagi oʻta muhim rolini tasdiqlaydi. Ushbu 
maʼlumotlar turizmni rivojlantirish boʻyicha investitsion qarorlar qabul qilishda muhim dalil sifatida xizmat qiladi 
(1-rasm).

1-rasm. Marketing byudjeti va turizm daromadlari oʻrtasidagi bogʻliqlik (2021-2023-yillar, mln. AQSh dollarida). 
Manba: Oʻzbekiston Respublikasi Prezidenti huzuridagi Statistika agentligi maʼlumotlari asosida 

shakllantirildi.

Ushbu grafikda Oʻzbekiston turizm sektorida marketingga sarflangan mablagʻlar va undan olingan 
daromadlar oʻrtasidagi bogʻliqlik koʻrsatilgan. Regression tahlili orqali ushbu bogʻliqlikni aniqlash mumkin 
boʻladi. Regression formulasi:

 
Bu yerda:
Y: Turizm daromadlari
X: Marketing byudjeti
𝑎: Asosiy daromad
𝑏: Bogʻliqlik koeffitsiyenti
Grafikdagi maʼlumotlarga koʻra:
2021-yilda 𝑋=2, Y=10
2022-yilda 𝑋=3, 𝑌=16
2023-yilda 𝑋=4, 𝑌=23
Regression tenglamasi quyidagicha boʻladi: 

𝑌=1+5,5𝑋
Regression tahlil natijalari shuni koʻrsatadiki, marketing byudjetidagi har bir million dollarlik oʻsish turizm 

daromadlarini oʻrtacha 5,5 million dollarga oshiradi. Bu marketing kampaniyalarining yuqori samaradorligini 
koʻrsatadi va kelgusida byudjetni oshirishni tavsiya qiladi.

X U L O S A  V A  T A K L I F L A R
Turizm xizmatlari samaradorligini baholash boʻyicha oʻtkazilgan tahlillar shuni koʻrsatadiki, Oʻzbekiston 

turizm sohasi soʻnggi yillarda sezilarli oʻsishni boshdan kechirmoqda. 2021-yildan boshlab kiruvchi va ichki 
turizmda ijobiy oʻzgarishlar kuzatilib, pandemiyadan keyingi tiklanish davrida xalqaro marketing kampaniyalari 
va infratuzilmaning rivoji muhim rol oʻynadi. Qozogʻiston va Turkiya bilan taqqoslaganda, Oʻzbekiston turistlar 
oqimini oshirishda yuqori surʼatlarni namoyon etdi, bu esa mamlakatda amalga oshirilayotgan islohotlarning 
muvaffaqiyatli ekanligini koʻrsatadi.

Biroq ayrim hududlarda mehmonxona va turistik obyektlar sonining kamayishi, shuningdek, chiquvchi 
turizmda iqtisodiy omillar taʼsiri bilan bogʻliq qiyinchiliklar mavjud. Shuning uchun turizmni yanada rivojlantirish 
uchun quyidagi takliflar ilgari suriladi:

Fikrimizcha, turizm xizmatlari samaradorligini baholash usullari va vositalari tahlilidan samarali foydalanish 
orqali sohani yanada rivojlantirishda quyidagi  takliflarni amalga oshirish muhim ahamiyatga ega:

Turizm infratuzilmasini rivojlantirish borasida:
– hududlarda yangi mehmonxonalar, oilaviy mehmon uylari va xizmat koʻrsatish obyektlarini tashkil etish;
– mavjud obyektlarni xalqaro standartlarga moslashtirish va ularning sifatini oshirish.

Marketing strategiyalarini kuchaytirish borasida:
– xalqaro va mintaqaviy bozorlar uchun maxsus reklama kampaniyalarini tashkil etish;
– ijtimoiy tarmoqlar va raqamli platformalarda Oʻzbekistonning turizm salohiyatini faol targʻib qilish.
Ichki turizmni qoʻllab-quvvatlash borasida:
– arzon transport imkoniyatlari va subsidiya dasturlarini kengaytirish;
– ichki turistlar uchun yangi sayyohlik marshrutlari va paketlarini taklif etish.
Kadrlar salohiyatini oshirish borasida:
– qishloq joylarda turizm xizmatlarini koʻrsatish uchun malakali ishchi kuchini tayyorlash;
– turizm sohasida xalqaro tajribaga ega mutaxassislarni jalb qilish va mahalliy kadrlarni tayyorlash 

dasturlarini yoʻlga qoʻyish.
Barqaror turizmni rivojlantirish borasida:
– ekologik toza turizmni targʻib qilish va madaniy meros obyektlarini asrab-avaylash;
– barqaror rivojlanishga qaratilgan turizm loyihalariga investitsiyalarni jalb qilish.
Hududiy farqlarni kamaytirish borasida:
– Toshkent, Samarqand va Buxoro singari yirik turistik markazlar bilan bir qatorda, boshqa hududlarda ham 

turizm infratuzilmasini rivojlantirish;
– kam rivojlangan hududlarda turizmni ragʻbatlantirish dasturlarini ishlab chiqish.
Umuman olganda, Oʻzbekiston turizm sohasida yuqori salohiyatga ega boʻlib, bu sektor mamlakat 

iqtisodiyoti uchun muhim strategik yoʻnalish hisoblanadi. 
Yuqorida keltirilgan takliflarni amalga oshirish orqali mamlakatning xalqaro turizm bozoridagi 

raqobatbardoshligini oshirish va iqtisodiy samaradorlikni taʼminlash imkoniyati mavjud. Turizmni barqaror 
rivojlantirish esa uzoq muddatli iqtisodiy barqarorlikka xizmat qiladi.

